
Perlu anjakan
paradigma ke arah
sumber tenaga
alternatif

Kenaikan tarif elektrik membabitkan industri perlu dila-
kukan bukan sahaja untuk memastikan kewangan negara
kekal sihat, bahkan menjamin perkhidmatan kepada rakyat
tidak terjejas, terutama membabitkan keperluan asasi ter-
masuk kesihatan dan pendidikan. Namun, sebarang penam-
bahan pada kos sumber tenaga tentu membawa kesan ran-
taian hingga boleh menyebabkan peningkatan harga barang
dan perkhidmatan.
Justeru, jaminan kenaikan tarif elektrik yang dijadualkan

bermula separuh kedua tahun ini tidak membeban dan
merugikan industri yang diberikan Perdana Menteri, Datuk
Seri Anwar Ibrahim sangat signifikan supaya tidak me-
nimbulkan gangguan besar dalam ekonomi negara. Malah,
beliau sekali lagi menjelaskan isu itu pada sesi Waktu
Pertanyaan Perdana Menteri di Dewan Rakyat, semalam,
sekali gus menegaskan isi rumah berpendapatan rendah
tidak terjejas oleh semakan tarif berkenaan.
Namun, kita mengakui tentu ada pihak berkira-kira me-

nahan lukah di penggentingan dengan cuba ‘menyalurkan’
sebarang kos kenaikan walaupun minimum kepada peng-
guna dengan menaikkan harga barang atau perkhidmatan.
Kebimbangan ini ada asasnya berdasarkan rekod berlaku
sebelum ini apabila pentadbiran kerajaan lalu terpaksa me-
naikkan tarif ekoran kenaikan harga bahan api.
Justeru, ketika ekonomi masih dalam fasa pemulihan,

sebarang perubahan kos operasi sektor industri perlu di-
kawal agar tidak menjadi alasan kepada peniaga untuk
mencatut harga. Kerajaan terutama Kementerian Perda-
gangan Dalam Negeri dan Kos Sara Hidup (KPDN) perlu
meningkatkan pemantauan terhadap rantaian bekalan, ma-
nakala tindakan tegas wajib diambil terhadap mana-mana
pihak cuba mengaut keuntungan berlebihan dengan ber-
selindung di sebalik kenaikan tarif.
Pada masa sama, sebagai negara berhasrat menjadi eko-

nomi berpendapatan tinggi, Malaysia perlu bergerak ke arah
sistem lebih cekap dan mampan dalam pengurusan tenaga.
Kenaikan tarif industri perlu dijadikan pemangkin kepada
syarikat untukmengoptimumkanpenggunaan tenaga, bukan
sekadar memindahkan kos kepada pengguna akhir. Langkah
seperti beralih kepada sumber tenaga boleh diperbaharui,
terutama tenaga solar perlu digiatkan, apatah lagi kerajaan
juga menyediakan pelbagai insentif untuk tujuan ini.
Kita juga mengingatkan semua pihak perlu menjadi peng-

guna lebih bertanggungjawab meskipun kerajaan memberi-
kan subsidi elektrik kepada lebih 85 peratus isi rumah
bertujuan melindungi rakyat daripada tekanan kos sara
hidup. Sebarang pembaziran elektrik di rumah atau pejabat
perlu dihentikan, manakala penggunaannya dalam keadaan
seperti pepatah ‘ingat sebelum kena, jimat sebelum habis’.
Hakikatnya, sikap berhemat dalam penggunaan tenaga

bukan sahaja mengurangkan bil elektrik, malah membantu
dalam memastikan sumber tenaga negara digunakan secara
lestari. Malah, kita menyarankan isi rumah memanfaatkan
insentif diberikan kerajaan untuk menjana tenaga boleh
baharu seperti Skim Insentif Solar Untuk Rakyat (SolaRIS).
Pada akhirnya, isu kenaikan tarif ini perlu dilihat dalam

konteks lebih luas kerananegara tidak boleh selama-lamanya
bergantung kepada subsidi tinggi, tetapi tidak boleh mem-
biarkan industri dan rakyat menanggung beban tanpa kawa-
lan. Justeru, selain pemantauan dan penguatkuasaan un-
dang-undang tegas, anjakan paradigma ke arah sumber te-
naga alternatif perlu dibuat memastikan keseimbangan an-
tara keperluan fiskal negara dengan kesejahteraan rakyat.

